
MINUTI

Il-Minuti ta’ Laqgħat Nri 21 u 22 li saru fis-6 u fl-20 ta’ Marzu 2024 rispettivament ġew approvati.

PREŻENTAZZJONI DWAR STUDJU FUQ IL-BENESSERE TAT-TFAL MAĦRUĠ MILL-UNIVERSITÀ TA’ MALTA U THE MALTA FOUNDATION FOR THE WELLBEING OF SOCIETY

IĊ-CHAIRPERSON (Onor.Katya De Giovanni): Nagħtikom merħba għal dan il-Kumitat. Lill-Professur Cefai ilni biex nistiednu, huwa kollega tiegħi fi ħdan id-Dipartiment tal-Psikoloġija u għalhekk nirringrazzjah ħafna talli laqa’ l-istedina tagħna sabiex jagħtina spjegazzjoni ta’ dan l-istudju. Grazzi.  

IL-PROFESSUR CARMEL CEFAI (Fakultà għall-Benesseri Soċjali fl-Università ta’ Malta): Sinjura President, nirringrazzja lilek u lill-Membri ta’ dan il-Kumitat ta’ din l-istedina. Napprezzaw ħafna l-interess u l-appoġġ tagħkom f’dan il-qasam. Li se nagħmlu hu li se nagħtu ritratt ta’ dak li sibna. L-istudju huwa wieħed dettaljat u se nagħtukom hard copy tiegħu biex tkunu tistgħu tarawh aktar fil-fond. 

IĊ-CHAIRPERSON: Jidher li għandna xi problema teknika u sakemm nirranġawha Prof. tista’ tagħtina daqsxejn informazzjoni fuq iċ-ċentru għar-reżiljenza? Meta se nkunu qegħdin niddiskutu issues ta’ saħħa mentali l-Prof. Cefai se jkun jista’ jagħtina wkoll l-input tiegħu f’dak ir-rigward.  

IL-PROFESSUR CARMEL CEFAI: Iċ-ċentru tagħna għar-reżiljenza u s-saħħa soċjo-emozzjonali tat-tfal ilu madwar 17-il sena stabbilit fl-Università. Huwa ċentru l-iktar iffokat fuq ir-riċerka. Għandna żewġ programmi ta’ Masters; wieħed fuq l-istudju tat-tfal u l-ieħor fuq ir-reżiljenza. Huwa programm internazzjonali u għandna studenti mid-dinja kollha. Fir-riċerka tagħna niffokaw b’mod speċjali fuq is-saħħa mentali u l-benesseri tat-tfal u r-reżiljenza għax dak huwa parti mill-pakkett, speċjalment l-aċċenn tagħna min-naħa tal-iskola. X’tista’ tagħmel l-iskola biex issaħħaħ u tippromwovi s-saħħa tat-tfal u tipprevjeni problemi ta’ saħħa mentali? Nafu li nofs il-problemi ta’ saħħa mentali jibdew qabel l-età ta’ 14-il sena, meta t-tfal ikunu għadhom l-iskola. U allura hemmhekk għandna opportunità unika fejn nistgħu nidħlu hemmhekk u nippruvaw nipprevjenu li tiżviluppa din il-problema. Għandna aċċenn ukoll fuq il-vuċi tat-tfal u bħala focus niffokaw ħafna fuq li nagħtu vuċi lit-tfal, kemm fir-riċerka u kemm fl-interventi li jsiru.

IĊ-CHAIRPERSON: Grazzi ħafna ta’ din l-informazzjoni. Issa nħalli f’idejk sabiex tippreżentalna dan l-istudju.

IL-PROFESSUR CARMEL CEFAI: Dan l-istudju huwa parti minn studju ikbar, li huwa l-istudju tal-indiċi tal-benesseri li sar bi sħab bejn il-Fondazzjoni għat-Tisħiħ tas-Soċjetà u l-Università ta’ Malta. Parti mill-istudju huwa fuq l-adulti u parti huwa fuq it-tfal. Il-parti li ħadna ħsieb aħna hija l-parti fuq it-tfal. Ħalli niddefinixxu malajr xi rridu nfissru meta nitkellmu fuq benesseri jew wellbeing jew kwalità tal-ħajja. Qed nitkellmu fuq stat dinamiku, li jista’ jinbidel, speċjalment skont is-sistemi kemm qegħdin jaħdmu tajjeb, bħall-familja, l-iskola, il-ħbieb u l-komunità, fejn it-tfal u ż-żgħażagħ - aħna f’dan l-istadju ħadna l-età tal-iskola bejn is-6 snin sa s-16-il sena - ikollhom l-opportunità li jiżviluppaw il-potenzjal tagħhom, li jilgħabu u jitgħallmu b’mod kreattiv u pożittiv,  u li jibnu relazzjonijiet b’saħħithom mal-oħrajn. U jħossuhom ukoll parti mid-diversi komunitajiet li jkunu qegħdin jipparteċipaw fihom. 

Meta qed nitkellmu fuq l-indiċi qed inkejlu l-benesseri tat-tfal biex naraw fejn qegħdin u x’nistgħu nagħmlu biex insaħħuhom. Hemm żewġ kwalitajiet ta’ benesseri tat-tfal x’ħin niġu biex nevalwaw fejn qegħdin it-tfal. L-ewwel għandna l-ħsieb li nsejħulu oġġettiv, fejn hemmhekk nevalwaw u nkejlu skont indiċi objettivi bħal pereżempju s-saħħa tat-tfal, kemm qed isir tilqim, il-mortalità, il-morbidità, il-forma tal-familja, l-istruttura, is-saħħa tat-tfal, l-edukazzjoni u d-dħul tal-familja. Dawk huma indikaturi oġġettivi. F’dan l-istudju iffokajna wkoll fuq l-indiċi soġġettivi, jiġifieri aħna li kien jinteressana huwa l-vuċi t-tfal, kemm huma sodisfatti t-tfal, kemm huma ferħanin bil-ħajja tagħhom u b’dak li qed jiġri madwarhom.   

ONOR. ALBERT BUTTIGIEG: Prof., fid-dawl li inti qed tieħu s-subjective wellbeing, dan dejjem se jibqa’ soġġettiv, u allura fi studju dejjem se jibqa’ a subjective study.  Kif tista’ tiddefinixxi subjective wellbeing? Fis-sens tifel jaħsibha mod u tifel ieħor jaħsibha totalment differenti.

IL-PROFESSUR CARMEL CEFAI: Mhux hekk. Forsi biex inkunu eżatti nitkellmu fuq subjective wellbeing, fis-sens li aħna li jinteressana fis-subjective wellbeing hu x’jaħsbu u xi jħossu t-tfal. Hemmhekk tidħol is-suġġettività. U dik tvarja. Però mill-perspettiva u mill-esperjenzi tat-tfal naturalment ikollok kampjun b’saħħtu li bih tista’ toħroġ ħafna indikaturi b’saħħithom. Għalkemm qed nitkellmu fuq wellbeing soġġettiv, fis-sens li jkejjel x’jaħsbu u xi jħossu t-tfal mil-lenti tat-tfal. Li kellna wkoll fir-rapport tagħna hu li l-aħjar ħaġa hu meta jkollok kumbinazzjoni tat-tnejn. Wieħed irid jara kif żviluppat din l-area u żviluppat mil-lenti oġġettiv, jiġifieri lanqas lit-tfal ma kienu jistaqsu imma kienu jistaqu lill-ġenituri u lill-għalliema, jaraw ir-records mediċi u kif marru l-iskola. U kienu jieqfu hemmhekk.  

Jiena naħseb li huwa importanti li jkollna dik l-informazzjoni, però konna qed nitilfu parti importanti mill-benesseri tat-tfal u ċjoè l-esperjenzi tagħhom, il-vuċi tagħhom, kif qed iħossuhom, u għalhekk kien hemm din l-enfasi tas-subjective wellbeing. Fil-fatt għandna rakkmandazzjoni fl-aħħar ta’ din il-laqgħa li nfasslu forsi b’mod strutturat indiċi oġġettiv u soġġettiv għat-tfal Maltin, u li jibda jsir regolari kull sena jew kull sentejn. Issa għandna biżżejjed informazzjoni u strumenti li żviluppajna flimkien mal-Professur Briguglio u l-Fondazzjoni biex inkunu nistgħu nipproponu dan l-oġġettiv u s-soġġettiv. 

IĊ-CHAIRPERSON: Fil-każ nagħmlu proposta lill-iSpeaker fuqha din.

IL-PROFESSUR CARMEL CEFAI: Tajjeb. Fil-fatt ħafna qabel kien hemm aċċenn biex nippreparaw lit-tfal għax huma l-adulti ta’ għada u allura biex ikollna soċjetà b’saħħitha.  L-oġġettiv ta’ dan l-istudju kien li nidentifikaw l-esperjenzi ta’ benesseri u l-bżonnijiet ta’ benesseri mil-lenti tat-tfal, biex minn hemmhekk inkunu nistgħu niżviluppaw politika li ssaħħaħ il-benesseri u s-saħħa mentali u r-reżiljenza tagħhom. L-aċċenn ta’ dan l-istudju huwa li naraw mil-lat sistemiku, jiġifieri li ma niffokawx biss fuq aspett wieħed, imma li naraw is-sistemi kollha li jduru mat-tfal għax kollha għandhom influwenza fuq is-saħħa u l-wellbeing tagħhom. U allura għandek il-familja, id-dar, il-ħbieb, l-iskola, il-lokalità, l-inħawi fejn joqogħdu, l-affarijiet li għandhom, jiġifieri l-material goods, kif iqattgħu l-ħin, is-saħħa fiżika u s-saħħa mentali u d-drittijiet tagħhom bħala ċittadini.  L-istudju ħadnieh mil-lenti tad-drittijiet tat-tfal, li d-data tinġabar mingħand it-tfal għax huma għandhom vuċi, u l-vuċi tagħhom hija importanti u tista’ tgħin biex titfassal politika tajba ħalli nsaħħu l-wellbeing tat-tfal.

Jekk forsi tridu aktar informazzjoni fuq il-metodoloġija tistgħu taraw ir-rapport. Aħna kellna kampjun ta’ 364 mifrux fuq 34 skola tal-Istat, tal-Knisja u Indipendenti. It-tfal kienu bejn is-7 snin u l-15-il sena. L-istrument li wżajna kien kwestjonarju robust li jintuża ħafna fi studju ta’ din il-kwalità internazzjonalment. Aħna konna qegħdin f’dan l-istudju internazzjonali imma ovvjament addattajnieh għal Malta. F’dan l-istudju ġbarna d-data lejn l-aħħar tal-pandemija u ltqajna ma’ daqsxejn diffikultajiet sabiex niġbru l-kampjun li xtaqna. Fil-fatt xtaqna kampjun ta’ 500 imma rnexxielna niġbru – wara ħafna sforzi – kampjun ta’ 364. 

Kellna tliet gruppi; l-ewwel grupp minn 7 sa 8 snin, it-tieni grupp minn 8 sa 11- il sena u t-tielet grupp minn 11 sa 15-il sena. Mill-grupp taż-żgħar kellna 80 tfal u allura wieħed joqgħod daqsxejn attent hemmhekk għax in-numru daqsxejn żgħir u allura x’ħin niġu biex niġġeneraw x’se nagħmlu rridu noqogħdu daqsxejn kawti.   

Ma nafx għandniex nidħlu fuq min kienu l-parteċipanti imma more or less, kif qed taraw kellna bilanċ tajjeb tal-ġeneru. Fiż-żgħar kellna ftit iktar bniet. Hawnhekk tistgħu taraw kif kienu mqassmin skont is-settur tal-edukazzjoni, fejn kellna tliet kwarti minnhom jew ftit iktar li ġejjin mill-iskejjel tal-Istat. U mbagħad kellek bejn 20% u 30% ġejjin mill-iskejjel l-oħra, li more or less jirrappreżentaw kif inhi l-popolazzjoni ġenerali. Il-maġġoranza tat-tfal kienu mwielda Malta, però kellna numru tajjeb ukoll ta’ tfal li ma tweldux Malta. U fl-aħħar nett kellna tfal li kellhom diżabilità u tfal li ma kellhomx.  Naturalment il-maġġor parti m’għandhomx, però kellna numru mhux ħażin li kellhom, u allura minn hemmhekk ħriġna findings interessanti ħafna. 

ONOR. GRAZIELLA GALEA: Hemm persentaġġ f’kull age group li huma mniżżla “not sure” fit-terms ta’ diżabilità. Fil-fatt għandek 28%, 17% u 20%. Din għax ma jkunux speċifikaw jekk għandhomx diżabilità jew għaliex ma jkunux ċerti għandhomx jew le?

IL-PROFESSUR CARMEL CEFAI: Il-kwestjonarju mlewh it-tfal u l-mistoqsija kienet jekk għandekx diżabilità. Issa hemmhekk ridna nfissru diżabilità jew diffikultajiet ta’ tagħlim, dawk li nsejħulhom special educational needs. Issa t-tfal, speċjalment iż-żgħar, mhux dejjem ikunu ċerti għandhomx jew le. Kien hemm ir-riċerkaturi magħhom ukoll imma mbagħad kienu qalulhom biex iniżżlu not sure. Li kienu ċerti ħafna kienu dawk li jkunu diġà kellhom dijanjosi, jiġifieri kellhom statement ta’ special needs u allura jkollhom LSE magħhom.

ONOR. GRAZIELLA GALEA: Inkwetanti però li l-age group il-kbir, jiġifieri dawk ta’ bejn 11 to 15 years, għandek 20% minnhom, jiġifieri wieħed minn kull ħamsa, li ma jafux jekk għandhomx diżabilità. Aħna dejjem nisħqu fuq l-early intervention u hawnhekk qed naraw li wieħed minn kull ħamsa ma jafux jekk għandhomx diżabilità! U allura dan ifisser li ovvjament mhumiex jieħdu t-trattament meħtieġ.  

IL-PROFESSUR CARMEL CEFAI: Jista’ jkun. Punt interessanti ħafna. Jista’ jkun li mhumiex ċerti mija fil-mija mid-diffikultajiet li għandhom għax il-fatt li they are not sure mela huma qed iħossu li hemm xi diffikultà fit-tagħlim jew hekk, però qisu ma ħassewhomx ċerti jekk din taqax taħt forma ta’ dijanjosi ta’ diżabiltà fit-tagħlim jew inkella hijiex problema tal-iżvilupp jew forsi għax qegħdin f’dik l-iskola. Però huwa punt interessanti. Huma naħseb ħassewhom li għandhom problema però mhijiex kbira biżżejjed li taqa’ taħt diżabilità.   

ONOR. GRAZIELLA GALEA: L-aħħar mistoqsija rigward din l-islide. Intom tkunu tafu min huma dawk il-persuni li tniżżlu bħala not sure jew inkella l-informazzjoni kienet waħda kunfidenzjali? Qed ngħid dan għax ovvjament dawk it-tfal li kitbu not sure naħseb li għandu jkun hemm follow-up tagħhom ħalli naraw jekk fil-fatt għandhomx xi tip ta’ diżabilità inkella le, u jekk jirriżulta li għandhom jingħatalhom it-trattament li hu xieraq kemm jista’ jkun malajr. Ta’ 15 years se jkun pjuttost f’età daqsxejn avvanzata.

IL-PROFESSUR CARMEL CEFAI: Mhux hekk. Aħna ma nafux min huma t-tfal individwali għax minħabba l-etika m’għandniex l-ismijiet, però li nistgħu nagħmlu hu li nibagħtu messaġġ lill-iskejjel u ngħidulhom li għandna grupp ta’ tfal - qed nitkellmu fuq 20% tal-adoloxxenti - li qishom qed jaraw li għandhom problema imma mhumiex ċerti. U naraw nistgħux nagħmlu xi ħaġa bħala skejjel.  

ONOR. ALBERT BUTTIGIEG: Punt ta’ kjarifika; it-tfal li ma twildux Malta għandna l-oriġini tagħhom minn fejn huma, jekk humiex mill-Ewropa, mill-Asja jew mill-Afrika għax dik tagħmel differenza wkoll fis-subjective wellbeing tagħhom.

IL-PROFESSUR CARMEL CEFAI: Għandna ftit informazzjoni, però peress li n-numri kienu żgħar ma stajniex nifirduhom. L-indikazzjoni li għandna minn studju ieħor li għamilna fuq it-tfal barranin li jgħixu Malta kien biss fuq hekk, u hemm differenza kbira bejn dawn iż-żewġ gruppi. Jiġifieri immigranti ekonomiċi, dawk li jiġu mill-Italja, mill-Ewropa tal-Lvant, mis-South East Asia u dawk li jiġu mill-Afrika ta’ Fuq u mis-Sub Sahara Africa hemm distakk kbir. Filwaqt li xi uħud minn dawk li mhumiex refuġjati kważi kważi qegħdin f’livell tajjeb ħafna mat-tfal Maltin. My hunch hu li ħafna minn dawn li għandhom il-problemi huma dawk li huma refuġjati, fejn hawnhekk ukoll għandna l-issue tal-lingwa. Dawk li ma jafux il-Malti għandhom daqsxejn ta’ żvantaġġ, anke jekk ikunu ġejjin mill-Italja, speċjalment fl-edukazzjoni u fl-użu tas-servizzi.  

Issa ħa ngħidilkom ftit x’sibna ħalli tieħdu idea. Dan dejjem x’qed jgħidulna t-tfal fuq kemm iħossuhom kuntenti u sodisfatti. U bdejna bil-familja. Hawnhekk iż-żgħar tawna stampa pożittiva u kif qed taraw il-persentaġġi huma għoljin. Kellhom iwieġbu jew naqbel, jew naqbel ħafna jew naqbel assolutament, li l-ġenituri jisimgħuhom, li jqattgħu ħin sabiħ mal-familja, li jekk ikollhom problema l-familja tismagħhom u jħossuhom sikuri u mħarsa tajjeb mill-familjari tagħhom. Però x’ħin naraw ir-riżultat tat-tfal li huma ftit akbar, naraw li l-persentaġġi jonqsu. Imbagħad fuq il-mistoqsijiet kemm qegħdin having a good time, fuq kemm iħossuhom sikuri, u li meta jkollhom il-problemi l-ġenituri jgħinuhom, hemmhekk qishom għadhom għoljin ħafna. Fil-fatt qed nitkellmu fuq iktar minn 75%. Però hemm żewġ areas fit-tfal il-kbar li huma relattivament baxxi.

ONOR. ALBERT BUTTIGIEG: Prof. mhux qed tagħti lok ukoll tal-iżvilupp normali fit-tfal, fejn kif nafu meta t-tfal ikunu żgħar għalihom il-ġenituri qishom xi allat u mbagħad kif ikollhom 15-il sena l-ġenituri jispiċċaw isiru tal-medju evu u antiki! Naħseb li min għandu t-tfal kulħadd għadda minnha din.  

IL-PROFESSUR CARMEL CEFAI: Eżattament. Fil-fatt jekk wieħed jerġa’ jmur għal ta’ qabel jara li għandek 90% fit-tlieta li huma u mbagħad bdew neżlin xi ftit. Però id-distakk li hemm huwa fl-ewwel tnejn, li naħseb li x’ħin tarahom relattivament mat-tlieta l-oħra tara li hemm distakk fuq x’qed jgħidulna t-tfal. Qed iħossuhom loved, cared for, sikuri mal-familja u li l-familjari jħobbuhom, jieħdu ħsiebhom, li they are well cared for. Però fejn għandhom vuċi jħossu – hawnhekk fuq żgħażagħ qed nitkellmu bejn il-11 u l-15-il sena – li hemm daqsxejn ta’ lakuna. U dan sibnieh fi studju simili li għamilna aktar qabel. Jiġifieri t-tfal qed jgħidulna li jixtiequ li l-ġenituri jisimgħuhom ftit iktar u li jagħtuhom aktar vuċi fid-deċiżjonijiet.

IĊ-CHAIRPERSON: U ġejja anke minn mindu jkunu iżgħar għax qed naraw ukoll li huwa l-inqas persentaġġ li jisimgħuhom. Fil-fatt qiegħda 81%, jiġifieri qisu hemm kontinwità hemmhekk.    

IL-PROFESSUR CARMEL CEFAI: Iva, tibqa’ nieżla sa 68%. Xorta qed ngħidu l-maġġoranza għax importanti wkoll għax meta nibdew naraw il-minoranza ma ninsewx il-maġġoranza.  Xorta  l-maġġoranza, 60% taż-żgħażagħ, iħossu li xorta jisimgħuhom imma ma nistgħux ninjoraw li hemm terz li huma daqsxejn mhux sodisfatti. U jekk naraw dik in-nota ħamra naraw li hemm relazzjoni – din rajnieha f’dan l-istudju kif ukoll fi studji oħrajn – fejn is-sens ta’ awtonomija fiż-żgħażagħ hija marbuta ma’ livell għoli ta’ benesseri u saħħa mentali. 

Meta t-tfal noħonquhom iż-żejjed jinżel il-livell tal-benesseri tagħhom. Jiġifieri x’irridu?  Irridu żewġ affarijiet; minn banda l-imħabba u l-kura tal-ġenituri, dik hija fundamentali, anke ż-żgħażagħ għandhom bżonnha għalkemm imorru kontra l-ġenituri, imma deep down iridu dik ir-riassikurazzjoni mingħand il-ġenituri tagħhom. Imma fl-istess nifs iridu bilanċ għax iridu li jkollhom ftit spazju biex ikunu jistgħu jieħdu deċiżjonijiet huma. Fuq dik nikkumparaw ukoll l-istudju li għamilna qabel ma’ barra, fejn ġejna baxxi mhux ħażin fuq sens ta’ awtonomija.
ONOR. GRAZIELLA GALEA: Skużani imma xtaqt nagħmel punt ta’ kjarifika. Fl-islide ta’ qabel, iż-żewġ numri, jiġifieri 68% tal-8 to 11 years u 78% tal-11 to 15 years ... 

IL-PROFESSUR CARMEL CEFAI: Iva, il-baxxi 68% huma tat-tfal il-kbar, jiġifieri 11 to 15 years filwaqt li s-78% hija ta’ bejn l-8 to 11 years. Għalhekk qisu d-distakk qiegħed fl-adoloxxenti. Hemm iktar mistoqsijiet fuq il-familja imma aħna qed nagħtu biss snapshot hawnhekk. Issa mbagħad staqsejniehom fuq id-dar, kif inhi mqassma d-dar, jekk għandhomx fejn jistudjaw, kif imorru ma’ ħuthom, eċċ. Staqsejniehom kemm huma sodisfatti fil-ħajja fid-dar u hawnhekk rajna across the board li t-tliet stages huma sodisfatti ħafna. Naturalment hemm dak is-sens ta’ żvilupp, it-tfal iktar ma jikbru aktar jibdew jistaqsu fuq kollox u ma jieħdu xejn iktar forgranted.  

Fuq il-ħbieb hawnhekk għandna l-istess distakk. Issa l-ħbieb naturalment fl-adoloxxenza jsiru iktar importanti għall-identità tat-tfal. Allura ż-żgħażagħ ifittxu iktar il-ħbieb u jista’ jkun li din kienet marbuta ma’ li għandna 25% li mhumiex sodisfatti daqshekk mal-ħbieb. Jiġifieri t-trend hija ċara skont l-età hemmhekk. Imbagħad staqsejniehom mistoqsijiet partikolari fuq il-ħbieb, u ċjoè jekk ikollhom problema l-ħbieb jgħinuk? Tmur tajjeb mal-ħbieb? Il-ħbieb iġibu ruħhom tajjeb miegħek? U l-aħħar mistoqsija kienet - u naħseb l-iktar li naċċennaw fuqha – fuq jekk iħossux li għandhom biżżejjed ħbieb. Fit-tliet etajiet ħarġet b’mod ċar li fuq l-ewwel tliet mistoqsijiet jidhru kuntenti imma fuq jekk għandhomx ħbieb biżżejjed jidher li hemm qisu 30% li ma jħossux li għandhom biżżejjed ħbieb.   

ONOR. GRAZIELLA ATTARD PREVI: Meta qegħdin tgħidu li m’għandhomx ħbieb biżżejjed tista’ tiġi kwantifikata? Kien hemm forsi xi mira li kontu qegħdin taħsbu fuqha? Pereżempju li għandek iktar minn żewġt iħbieb? 

IL-PROFESSUR CARMEL CEFAI: Le, il-mistoqsija kienet jekk iħossux li għandhom ħbieb biżżejjed ma’ min joħorġu jilagħbu. Aktar min-numri hawnhekk konna qed inħarsu lejn il-kwalità għax huma jista’ jkollhom tnejn, tlieta u jekk dawn ikunu ħbieb ta’ vera jistgħu jkunu biżżejjed għalihom.  

IĊ-CHAIRPERSON: Jista’ jkollok għoxrin ħbieb u m’għandek xejn.
ONOR. DAVINA SAMMUT HILI: It-trend hi li iktar ma jikbru l-etajiet qishom aktar jonqsu l-persentaġġi. Il-fatt hu li minn tfal ta’ bejn 7 u 8 snin għal tfal ta’ bejn 11 u 15-il sena l-perspettiva ta’ ħbieb u l-perspettiva ta’ familja dejjem tinbidel skont l-età tiegħek.  U dik hija xi ħaġa normali.

IL-PROFESSUR CARMEL CEFAI: U jista’ jkun x’inhuma ħbieb u x’mhumiex ħbieb.  In-numru ta’ kemm għandhom ħbieb ma dħalniex daqshekk fuqu imma kien hemm mistoqsijiet oħra fuq il-ħbieb. Pereżempju, staqsejniehom fuq il-ħbieb tal-qalb u ma’ min jiftħu qalbhom. U jidher li hemm l-istess trend. Minn dan l-istudju u minn studji oħra jidher li hemm daqsxejn ta’ problema mal-ħbieb u s-solitudni. Issa mhux qed ngħidu ż-żgħażagħ kollha imma jista’ jkun li għandna grupp ta’ żgħażagħ li qed iħossuhom waħedhom. Din ħarġet ħafna waqt il-pandemija tal-COVID-19, u jidher li hemmhekk għandna area fejn nistgħu naħdmu ftit iktar.

ONOR. ALBERT BUTTIGIEG: Il-problema mbagħad li qed toħroġ hija fuq nuqqas ta’ saħħa mentali.

IL-PROFESSUR CARMEL CEFAI: Eżattament għax is-solitudni u n-nuqqas ta’ ħbieb tista’ twassal għal problemi ta’ saħħa mentali, għal użu ta’ sustanzi tossiċi, eċċ. U għalhekk qisu li aħna ffokajna ħafna fuq dawn il-findings taż-żgħażagħ għax jibdew ħerġin ċerta direzzjonijiet li hemm bżonn li nieħdu azzjoni fuqhom biex nipprevjenu għax ir-riċerka turina li meta l-benesseri jkun f’livell baxx għandek risk factor għas-saħħa mentali.  

ONOR. GRAZIELLA ATTARD PREVI: Fil-causes dħaltu imma mbagħad dħaltu fuq x’inhuma r-raġunijiet li qed iwasslu biex ma jkollhomx ħbieb?

IL-PROFESSUR CARMEL CEFAI: Aħna ma speċifikajniex u ma staqsejnihomx eżatt għaliex m’għandekx ħbieb, però minn partijiet oħra fl-istudju ħareġ biċ-ċar li huma qed iqattgħu ħafna ħin ġewwa fuq l-iscreen, jiġifieri kif se naraw iktar ‘il quddiem how they spend their time kellek 70% taż-żgħażagħ li qalulna fuq il-computer. Eżerċizzju fiżiku kwart biss qalulna li jagħmlu xi ħaġa. Issa nafu li l-eżerċizzju fiżiku huwa marbut ħafna mas-saħħa mentali.  

Issa fuq l-iskola kien hemm ħafna affarijiet imma hawnhekk se nispjegaw biss żewġ fatturi żgħar. Waħda hija r-relazzjonijiet mal-għalliema u jekk taraw iż-żewġ gruppi żgħar għandhom relazzjoni pożittiva ħafna mal-għalliema tagħhom filwaqt li fiż-żgħażagħ, kif wieħed jistenna, din niżlet għal 71%. Kemm iħossuhom sikuri l-iskola kellna l-istess riżultat. U hawnhekk għandna qisu stampa pjuttost pożittiva, jiġifieri l-maġġoranza jħossuhom sikuri ħafna l-iskola, però għandek qisu kwart tat-tfal li ma jħossuhomx daqshekk sikuri. U dik tinkwetana.   

Imbagħad staqsejniehom fuq il-bullying. Jekk taraw fuq in-naħa tax-xellug taraw il-bullying fiżiku. Naturalment meta jikbru t-tfal din tinżel għal 3% għax it-tfal hemmhekk ikunu kapaċi jiddefenfu lilhom infushom. Forsi mhux kulħadd jammetti però li hija tikka inkwetanti hija li għandna 20% ta’ dawk ta’ bejn it-8 u l-11-il sena li qed jgħidu li darbtejn jew iktar fl-aħħar xahar ġew imsawwta minn sħabhom. Meta niġu għall-bullying psikoloġiku, jiġifieri tgħajjir, labelling and so on, fl-etajiet kollha jidher li għandna madwar 20% tat-tfal li jgħaddu minnha. Minn riċerki oħrajn li għamilna jidher li l-bullying naqas kemm kemm hawn Malta f’dawn l-aħħar 20 sena. Ovvjament dan għaliex kien hemm ħafna interventi, u sirna iktar aware. Xorta qed nitkellmu fuq 23%, 21% u 20%. 

Nafu li l-bullying huwa wieħed mir-riskji għal problemi ta’ saħħa mentali. U l-istess dak li nsejħulu bullying relazzjonali, fejn it-tfal jiġu mwarrba mill-oħrajn, speċjalment fiż-żgħażagħ, is-sense of belonging, li jħossuhom parti u aċċettati minn grupp, għalihom huwa importanti ħafna. Allura meta jkollok dan it-tip ta’ bullying, għalkemm ngħidu li mhuwiex daqshekk perikoluż daqs il-fiżiku, imma xorta waħda jista’ jkun pariġġ miegħu. L-iktar importanti wkoll, jekk naraw aktar l-isfel, qed nitkellmu issa fuq il-bullying ta’ esclusion fost iż-żgħażagħ ta’ 11 u 15-il sena, li ma kienux imwielda hawn Malta, mela barranin, u dawk li għandhom diżabilità. Dawn fil-fatt kienu iktar bullied f’dan ir-rispett. U din torbot ma’ riċerka oħra li turi li tfal b’diżabilità u tfal li ġejjin minn minoranzi iktar hemm ċans li jkunu bullied.

ONOR. ALBERT BUTTIGIEG: Jiġifieri d-diversità għadha tbeżża’ u toħloq issues?

IL-PROFESSUR CARMEL CEFAI: Ħa ngħidu hekk, hemm indikazzjoni li dawn il-gruppi iktar hemm ċans li jkunu bullied. Is-suġġeriment tagħna kien li nagħmlu studju iktar b’saħħtu, fejn ikollna kampjun ikbar u li jkun iktar rappreżentattiv biex inkunu aktar definiti fil-konklużjonijiet.

IĊ-CHAIRPERSON: L-iskejjel li staqsejtu, dawk l-34 skola, x’tip ta’ skejjel kienu? U jekk dawk li wieġbu għall-kwestjonarju taħsbux li kienu iktar nies li kienu iktar amenable biex jirrispondu. Kif qegħdin fuqha din?  

IL-PROFESSUR CARMEL CEFAI: Jekk immorru ftit lura għall-iskejjel, dawn l-34 skola, fil-fatt hemm daqsxejn dik li nsejħulha social desirability, fis-sens dawn li kienu lesti li jipparteċipaw. Jiġifieri jista’ jkun li kien hemm xi ftit influwenza hemmhekk. Però mill-banda l-oħra aħna konna tlabna lill-NSO biex kemm jista’ jkun il-kampjun ikun rappreżentattiv. U allura huma tawna pereżempju 30 skola u qalulna nagħżlu għaxart itfal mit-tali skola u għaxra oħra mit-tali skola. Issa jekk l-iskola ma riditx aħna erġajna morna għand l-NSO u għednielha biex tagħtina alternattiva oħra. Imma iva fir-riċerka dejjem ikollok dak li ngħidulu l-bias, li min jirrispondi jista’ jkun li jkollu ċerta valuri differenti minn min jiġi jaqa’ u jqum. Però aħna ppruvajna nkunu rappreżentattivi kemm jista’ jkun.  

ONOR. DAVINA SAMMUT HILI: L-iskejjel kollha ntalbu jieħdu sehem jew kienu selettivi? Fl-aħħar mill-aħħar naħseb li hija xi ħaġa għaqlija li kull skola tipparteċipa f’dan l-istudju għall-benefiċċju kemm tat-tfal kif ukoll tal-iskejjel. Hija ħasra li mhux l-iskejjel kollha pparteċipaw f’dan l-istudju.  

IL-PROFESSUR CARMEL CEFAI: Idealment tkun il-popolazzjoni kollha. Meta jkollok riċerka biex tieħu dawk l-ammonti kbar, fejn qed nitkellmu fuq eluf ta’ tfal, ma tkunx daqshekk faċli li tagħmilha. Idealment isir hekk jew għallinqas kull skola tagħmel ir-riċerka tagħha, in-needs analysis, imma mhux dejjem ikun possibbli tieħu sehem minħabba problema ta’ finanzi. U allura l-importanti aħna ngħidu minn tant li ħadna nħossuna kunfidenti li jirrappreżenta, more or less, dawk li ma ħadniex. 

ONOR. ALBERT BUTTIGIEG: Dawn iż-żgħażagħ kienu ġejjin minn diversi distretti tal-pajjiż?  

IL-PROFESSUR CARMEL CEFAI: Dażgur. 
IĊ-CHAIRPERSON: Ikollok il-popolazzjoni tal-pajjiż skont l-NSO, fejn għandek pereżempju, 30% tat-tfal ġejjin min-naħa t’isfel, mela fil-kampjun tiegħek irid ikollok 30% li jridu jkunu ġejjin bilfors min-naħa t’isfel biex ikun rappreżentattiv. 

ONOR. DAVINA SAMMUT HILI: Imma hija popolazzjoni żgħira ħafna tat-tfal li jattendu l-iskejjel, jiġifieri minkejja li m’għandekx in-numri kollha għax m’għandekx ir-riżorsi meħtieġa, però xorta huwa kampjun żgħir biex tkun tista’ tistudja l-viżjoni ġenerali tat-tfal. 

IL-PROFESSUR CARMEL CEFAI: Iva, naqbel miegħek. Kif għedna morna għal 500 bħala minimu, jiġifieri meta ddiskutejna mal-NSO għednielhom li dawn huma l-għanijiet tar-riċerka li nixtiequ naqbdu. U apparti li jkun rappreżentattiv, naqbdu wkoll il-minoranzi, dawk li għandhom diżabilità u r-refuġjati, però sfortunatament, kemm minħabba l-COVID-19 u jista’ jkun ukoll minħabba dik li nsejħulha research fatigue fl-iskejjel ... Aħna pajjiż żgħir u spiċċajna bdejna nagħtu l-vouchers bħala inċentiv biex jieħdu sehem fi studju. Għandna żewġ vouchers ta’ €50 u min jieħu sehem għandu ċans jirbaħ. Malta żgħira u għandna ħafna studji. Ir-riċerkaturi żdiedu u allura qegħdin dejjem immorru għall-istess nies u nispiċċaw indejquhom. 

Għandna wkoll plan B biex meta nerġgħu nagħmluh ikollna metodi li bihom naqbdu kampjun akbar. Din iddiskutejnieha u waħda minnhom hija l-għajnuna tal-NSO. L-NSO tidher li għandha strateġiji tajbin ħafna. Li għamilna aħna kien li morna through the school u allura jekk il-kap tal-iskola ma jkunx irid jieħu sehem jispiċċa jaqtagħlek popolazzjoni sħiħa. 

ONOR. ALBERT BUTTIGIEG: Skola m’għandhiex tirrifjuta. 

IL-PROFESSUR CARMEL CEFAI: Eżatt. Fil-każ tagħna setgħet tirrifjuta li ma tiħux sehem. 

ONOR. ALBERT BUTTIGIEG: Jiġifieri jagħmel aktar sens li intom taħdmu through l-NSO għax l-NSO, once li joħroġ is-survey, min jirċevih obbligat li jirrispondih. 

IL-PROFESSUR CARMEL CEFAI: Eżattament. Aħna dik il-fakultà ma kellniex. Ħa nara fejn konna wasalna. L-islide li jmiss hija fuq kif iħossuhom fil-lokalità tagħhom u hawnhekk ħarġu affarijiet interessanti. Kemm iħossuhom siguri. Mill-grupp taż-żgħar għandek nofshom li jħossuhom siguri ħafna fl-inħawi fejn jgħixu, però 14% ma jħossuhomx daqshekk siguri. Il-kbar iħossuhom kemm kemm aktar siguri imma bejn wieħed u ieħor għandna l-istess ċifri perċentwali, minn 13% għal 18% li ma jħossuhomx daqshekk siguri fil-lokalità fejn jgħixu. Interessanti fil-kbar u naħseb, kif wieħed jistenna, it-tfajliet iħossuhom inqas siguri mis-subien. 

Imbagħad staqsejniehom kemm iħossu li għandna biżżejjed spazji ta’ natura fejn jistgħu jimirħu, jieħdu pjaċir jimxu u jilagħbu fin-natura. Kważi huma simili, kemm fit-tfal iż-żgħar fuq in-naħa tax-xellug u kemm fit-tfal il-kbar fuq in-naħa tal-lemin. Fin-nofs għandna 38% tat-tfal iż-żgħar li mhumiex daqshekk sodisfatti u jixtiequ aktar spazji fin-natura mentri fil-kbar kellna bejn 28% u 44%. Fuq l-indafa ħarġet kważi ċara li ż-żgħar jidhru li mhumiex daqshekk esiġenti fuq l-indafa tal-komunità għax kwart biss qalu li mhumiex sodisfatti imma mbagħad irdoppja għat-tfal il-kbar, fejn għandek bejn 50% u 60% li qalu li mhumiex sodisfatti. 

Staqsejniehom ukoll fuq kif iqattgħu l-ħin tagħhom. Hawnhekk kellna aktar informazzjoni imma ħarġu żewġ fatturi importanti. L-ewwel żewġ ċrieki fuq in-naħa tax-xellug jindikaw kif iqattgħu l-aktar ħin it-tfal. Aħna tajniehom għaxar indikaturi imma l-aktar kienu mal-familja u fuq il-computer. Pereżempju, 61% tat-tfal iż-żgħar iqattgħu l-aktar ħin mal-familja, kif wieħed jistenna. Imbagħad ninżlu għal inqas min-nofs fiż-żgħażagħ. X’ħin niġu għall-computer bil-maqlub, kif wieħed jistenna wkoll, u allura dawk ta’ bejn il-11 u l-15-il sena jqattgħu l-aktar ħin fuq il-media soċjali. Hemmhekk nafu li għandna problema hawn Malta għax x’ħin nikkomparaw ma’ pajjiżi barranin naraw li ż-żgħażagħ tagħna qed iqattgħu wisq ħin fuq il-computer. 

ONOR. ALBERT BUTTIGIEG: Xtaqt nerġa’ immur ftit lura fuq tan-nieghbourhood. Filwaqt li għandek tabella hawnhekk li tgħid li 41% qed jgħidu li għandhom biżżejjed ambjent naturali, irridu nżommu f’moħħna li għandna 59% li jħossu li m’għandhomx. 

IL-PROFESSUR CARMEL CEFAI: Mhux eżatt 59% għax hemmhekk għandek ukoll dawk li huma inċerti. 

ONOR. ALBERT BUTTIGIEG: Jiġifieri qed ngħidu li kważi nofs it-tfal jew żgħażagħ qed jgħidu li m’għandhomx ambjent li jagħtihom sodisfazzjon. 

IL-PROFESSUR CARMEL CEFAI: Eżatt. Bejn 28% u 44% iħossuhom li mhumiex sodisfatti. 

ONOR. ALBERT BUTTIGIEG: Li huwa numru sostanzjali. Nassumi li dak huwa messaġġ li qed jitwassal lill-ġenerazzjoni tagħna biex ma nkomplux nibnu u nespandu u nieħdu kullimkien! 

IL-PROFESSUR CARMEL CEFAI: Hekk hu. Naħseb li messaġġ ċar kien. Fl-istudju li għamilna t-tfal jixtiequ aktar spazji. 

ONOR. DAVINA SAMMUT HILI: Fl-istess ħin imbagħad it-tfal qed iqattgħu aktar ħin fuq l-iscreen. 

IL-PROFESSUR CARMEL CEFAI: Hekk hu. (Interruzzjonijiet)

ONOR. DAVINA SAMMUT HILI: Imma ma tistax tikkonkludi li għax m’għandhomx fejn imorru! 

IL-PROFESSUR CARMEL CEFAI: Ħafna drabi tkun reċiproka. 

ONOR. DAVINA SAMMUT HILI: Għax naħseb li hija trend ta’ dawk l-etajiet li jqattgħu ħafna ħin ...  

ONOR. ALBERT BUTTIGIEG: Naqbel miegħek, imma jekk m’għandix fejn immur u ma nista’ mmur imkien ... 

IĊ-CHAIRPERSON: Jekk jien insibni aktar komda li nibqa’ d-dar għax għandi x’nagħmel u tfajt lit-tfal tiegħi quddiem l-iscreen, it-tfal mhux se jidraw jieħdu pjaċir barra u joħorġu barra. Hemm ħafna variables involuti fl-opinjoni tiegħi. U dan narah mit-tifel tiegħi ta’ 16-il sena.  

IL-PROFESSUR CARMEL CEFAI: Hemm il-kultura wkoll. Forsi qed niġġeneralizza wisq imma qisu għadha ma daħlitx il-kultura tal-eżerċizzju fiżiku bħala parti mill-lifestyle tagħna. U dik hija marbuta wkoll man-natura. Allura t-tfal qishom jippreferu joqogħdu fuq l-iscreen għax aktar komdi milli joħorġu barra u jagħmlu l-eżerċizzju fiżiku. 

ONOR. ALBERT BUTTIGIEG: Il-physical  activity hija parti mill-curriculum obbligatorju tat-tfal tal-iskola?  

IĊ-CHAIRPERSON: Pereżempju, fil-ħames sena sekondarja kulma hemm hija lezzjoni fil-ġimgħa, jiġifieri sar-raba’ sena għandhom żewġ lezzjonijiet fil-ġimgħa u mbagħad tittieħed lezzjoni minnhom biex tiġi rilokata għall-Ingliż jekk niftakar sew. U lanqas naħseb li għandna nħallu l-iskejjel li jagħmlu l-eżerċizzju fiżiku imma għandha tkun part and parcel mit-trobbija.

IL-PROFESSUR CARMEL CEFAI: Eżatt. Għandha tkun parti mill-lifestyle tagħna, fejn il-familja kollha tmur passiġġata jew dawra bir-rota. Kien hemm żmien fl-iskola fejn il-curriculum tnaqqas skont ir-rakkomandazzjonijiet tal-WHO. Safejn naf jien dik ġiet indirizzata imma jista’ ikun li jkollok għalliema ... Jien kont għalliem żmien ilu u niftakar fi żmien l-eżamijiet kienu jarawk ikrah meta kont tniżżel lit-tfal biex jilagħbu għax jagħmlu l-istorbju filwaqt li l-oħrajn ikunu qed jippreparaw għall-eżamijiet. 

ONOR. ALBERT BUTTIGIEG: Min-naħa l-oħra għandna tfal li huma obeżi. 

IL-PROFESSUR CARMEL CEFAI: Dik hi. Dik hija waħda mir-rakkomandazzjonijiet li għamilna. 

ONOR. ALBERT BUTTIGIEG: Li toħloq problemi oħra fuq livell ta’ saħħa. 

IL-PROFESSUR CARMEL CEFAI: U hija marbuta mal-ħafna ħin li t-tfal qed iqattgħu fuq l-iscreen u fuq in-nuqqas ta’ eżerċizzju. Jista’ jkun ukoll stress akkademiku, jiġifieri hemm ħafna fatturi. Fil-fatt kif tistgħu taraw fuq din il-paġna għandna 20% biss taż-żgħażagħ bejn il-11 u l-15-il sena li jqattgħu ħin barra kuljum. Dan ifisser li għandek 80%, more or less, li ma jqattgħux ħin barra. Fit-tfal l-oħrajn ukoll qed nitkellmu fuq persentaġġ baxx, fejn għandek inqas minn 50%. Naturalment il-fatt li aħna bħala pajjiż il-komunitajiet qed ikunu forma ta’ bliet, urbanisation, aktar u aktar in-nies jispiċċaw iqattgħu ħin ġewwa. Qabel kellna dawk il-komunitajiet żgħar bl-ispazji miftuħa imma mill-banda l-oħra ma nistgħux nibqgħu ngħixu fil-passat. 

ONOR. ALBERT BUTTIGIEG: Kien hemm ċans li forsi tistaqsu lit-tfal kif jużaw il-ħin liberu tagħhom? Jekk jipparteċipawx f’xi NGO jew f’xi għaqdiet? 

IL-PROFESSUR CARMEL CEFAI: Ma staqsejnihiex. 

ONOR. ALBERT BUTTIGIEG: Way back, issa qed nitkellem fuq 26 sena ilu, kien sar xi studju fuq l-iScouts, u nstab li t-tfal li jmorru f’għaqdiet huma aktar maturi, aktar reżiljenti u aktar soċjali. Ħareġ li min imur l-oratorju, il-youth centre, eċċ., għandu aktar ċans li jkun b’saħħtu fil-ħajja tiegħu u allura ma jidħolx fi problemi soċjali.  

IL-PROFESSUR CARMEL CEFAI: Fil-fatt dik sabitha l-Prof. Briguglio fl-istudju li kienet għamlet, fejn sabet li meta wieħed jagħmel xogħol volontarju jgħin biex ikun reżiljenti. Aħna ma staqsejniex imma nistgħu nistaqsuha fl-istudju li jmiss. Ħalli nkompli fuq il-preżentazzjoni. Fuq l-eżerċizzju fiżiku għadna baxxi għax qed nitkellmu fuq kwart biss taż-żgħażagħ li jagħmlu eżerċizzju fiżiku b’mod regolari. B’mod regolari jfisser ħames darbiet fil-ġimgħa jew aktar. L-oħrajn huma ftit aħjar minn 30% sa 34%, però għadna ma qbiżniex in-nofs. Ir-riċerka turina - anke meta qabbilna l-wellbeing mal-eżerċizzju - li aktar ma l-adoloxxenti jkunu attivi fiżikament, aktar il-wellbeing tagħhom jogħla ‘l fuq, u aktar iħossuhom sewwa fir-rigward ta’ saħħa mentali.  

Rigward saħħa fiżika kellna numru ta’ areas. Ħa nippreżenta din l-islide biss. Waħda fuq uġigħ ta’ ras, uġigħ fid-dahar u uġigħ fiż-żaqq u l-oħra fuq nervousness. Issa nervousness mhux l-istess bħalma ngħidu bil-Malti nervuż imma qed nirreferu għall-anzjetà u inkwiet. Jekk naraw il-kolonna fuq ix-xellug, kemm ibatu minn uġigħ ta’ ras u uġigħ tal-istonku naraw li aktar ma jikbru aktar qed tiżdied. U hija daqsxejn inkwetanti li jkollok terz miż-żgħażagħ tagħna li jbatu minn dawn is-sintomi b’mod frekwenti. Jiġifieri jbatu darbtejn jew tliet darbiet fil-ġimgħa. Dik hija frekwenti. U kif qed taraw l-ogħla hija l-uġigħ ta’ ras. 

ONOR. ALBERT BUTTIGIEG: Jekk dawn il-persuni qegħdin kontinwament fuq l-iscreen ovvjament se jbatu mill-vista, mill-uġigħ ta’ ras u minn daharhom.  

IL-PROFESSUR CARMEL CEFAI: Eżattament. U naħseb li hija marbuta ma’ hekk, mal-istudju u man-nuqqas ta’ eżerċizzju fiżiku. Mill-banda l-oħra fuq kemm iħossuhom anzjużi u inkwetati naraw, kif wieħed jistenna, li x’ħin nidħlu fiż-żogħżijia l-problemi ta’ dik il-kwalità jiżdiedu minn one-third għal 60% on a weekly basis jew aktar ta’ spiss. 17% kuljum iħossuhom kemm kemm anzjużi. Għandek dawk li huma inkwetati dwar id-dħul tal-familja, jiġifieri hawnhekk qed nitkellemu fuq dawk li ġejjin minn ambjent ta’ faqar, li huma aktar anzjużi. Fil-fatt dik kienet waħda mill-findings li sibna overall.   

IĊ-CHAIRPERSON: Però jista’ jkun li mhumiex qegħdin inkwetati as such għax il-familja għandha dħul baxx imma jista’ jkun minħabba t-tip ta’ diskors li jsir fiil-familja ... 

IL-PROFESSUR CARMEL CEFAI: Jista’ jkun ukoll. Dan l-istudju ma nistgħux ngħidu għalfejn imma nistgħu nagħmlu biss korrelazzjoni. Jiġifieri jista’ jkun. Wasalna lejn l-aħħar ta’ din il-preżentazzjoni. Staqsejna wkoll fuq id-drittijiet tagħhom. Jekk taraw fuq ix-xellug għandek kwart tat-tfal żgħar li huma konxji mid-drittijiet li għandhom bħala tfal. Imbagħad xi ħaġa interessanti hija li għandek nofs it-tfal li mhumiex daqshekk ċari dwar x’inhuma d-drittijiet tagħhom. 

ONOR. ALBERT BUTTIGIEG: Ma nistax ma ngħidhiex din għax veru li għandna naħdmu fuq it-tfal u li dawn ikollhom id-drittijiet tagħhom imħarsa imma ma ninsewx li għandhom id-dmirijiet ukoll. Staqsejtuhom jekk jafux x’inhuma d-dmirijiet tagħhom? 

IL-PROFESSUR CARMEL CEFAI: Ma staqsejniehomx imma ħafna drabi nistaqsuhom fuq id-dmirijiet u r-responsabilitajiet tagħhom. Imbagħad l-aħħar mistoqsija staqsejniehom kif iħossuhom. Hawnhekk għandna stampa mħallta. Peress li kellna kampjun żgħir wieħed irid joqgħod daqsxejn attent imma jekk tara fuq il-lemin tara li huma t-tfal iż-żgħar li qalulna li huma okay. Però, xorta għandek persentaġġi daqsxejn għoljin, fejn 19% iħossuhom mhux daqshekk ferħanin! 

ONOR. ALBERT BUTTIGIEG: Pereżempju, it-tielet wieħed bored.

IL-PROFESSUR CARMEL CEFAI: Eżattament, bored. Din tal-boredom, li m’għandhomx daqshekk eċċitamemnt fil-ħajja ħarġet ukoll fit-tfal il-kbar. Min-naħa tagħna noqogħdu daqsxejn kawti għax il-kampjun kien żgħir. Aktar nagħti importanza - xorta rridu nagħtu kas ta’ dawn il-findings - għat-tfal ftit ikbar għax hawnhekk kellna ftit aktar kunfidenza fil-findings. Hawnhekk hija aktar bilanċjata però xorta għandek 12% li huma mdejqin, li qalbhom sewda jew extremely li hija ftit għolja. U dawk huma t-tfal vulnerabbli. Issa hawnhekk għandek l-istress 23%, is-solitudni 14% u l-boredom 28%.  

ONOR. ALBERT BUTTIGIEG: Jiġifieri kważi qed ngħidu li għalkemm il-maġġoranza tat-tfal huma okay fil-familji tagħhom, imma għandek oħrajn li mhumiex u li dawn se jkunu l-problemi soċjali ta’ għada. 

IL-PROFESSUR CARMEL CEFAI: Hekk hu. Għandna persentaġġ ta’ tfal li ssibhom across the board li jkunu vulnerabbli minħabba numru ta’ raġunijiet. Dan kien l-għan tal-istudju tagħna, jiġifieri bħala prevenzjoni u dik li nsejħulha early intervention. Jekk nintervjenu kmieni biżżejjed ngħinu biex dik il-vulnerabilità li hemm ma tiżviluppax f’xi ħaġa aktar serja, speċjalment billi nsaħħu s-sistemi tat-tfal fil-familja, fl-iskola u billi nnaqqsu l-bullying u noffru s-servizzi. Li hu interessanti wkoll, u hawnhekk ħarġet ftit aktar ċara, hu li hawnhekk qed nidħlu fuq is-saħħa mentali, fejn għandek dawk li huma inkwetati dwar id-dħul fil-familja, il-marki tagħhom fl-items negattivi, jiġifieri stress, bored u lonely, kienu ogħla mit-tfal l-oħrajn filwaqt li l-marki tagħhom fuq l-items pożittivi, happy and calm kienu aktar baxxi. Hemmhekk għandek findings ċari; dan il-grupp ta’ nies huma aktar f’riskju. L-istess tfal b’diżabilità they scored aktar ogħla fuq solitudni, swied il-qalb u boredom u nuqqas ta’ eċċitament fil-ħajja tagħhom. 

ONOR. GRAZIELLA ATTARD PREVI: Naħseb li hawnhekk ikompli jiġi enfasizzat il-bżonn li ma jqattgħux daqshekk ħin fuq it-tablets imma joħorġu aktar fuq barra, li jkunu aktar attivi, li jipparteċipaw aktar fl-isports u li jkunu aktar mal-ħbieb. Ġieli qed naraw tfal żgħar, minn età ta’ sentejn u tliet snin, li jkunu diġà qed jixtrulhom tablet u forsi din għandha tkun xi ħaġa li trid tiġi indirizzata u li ma ninkoraġġuhiex. 
IĊ-CHAIRPERSON: Jew ninkoraġġixxu l-użu għaqli tagħha aktar milli ma ninkoraġġuhiex. Nedukaw kif għandha tintuża. 

ONOR. GRAZIELLA ATTARD PREVI: Imma xorta se jispiċċaw iqattgħu wisq ħin fuqu. 

IS-SINJURA LORELLA GATT (Office Manager tal-Malta Foundation for the Wellbeing of Society): Bħala Fondazzjoni, minbarra li nagħmlu din ir-riċerka, naħdmu wkoll mat-tfal u għat-tfal, jiġifieri niltaqgħu mat-tfal, għandna kunsill tat-tfal u jitkellmu ħafna hemmhekk. Il-ġimgħa l-oħra konna mistednin bit-tfal għal konferenza li ġiet organizzata l-Parlament fuq it-tibdil tal-klima, fejn it-tfal tkellmu ħafna fuq l-ambjent u bdejna nitkellmu ħafna fuq open spaces. It-tfal jgħidulek li għalkemm forsi hawn open spaces imma kemm huma safe dawn l-ispazji? Fil-fatt għandna proġett ieħor rigward l-open spaces inġenerali, u għalkemm ma nistax nitkellem fuq persentaġġi, imma forsi nkun nista’ naqsam stejjer ta’ tfal li jgħidu li l-bandli m’għadux posthom għax ma baqax safe għalihom. Barra minn hekk hawnhekk qed naraw id-diżabilità ukoll. Meta nitkellmu ma’ tfal b’diżabilità jgħidulek kemm huma aċċessibbli l-open spaces li għandna. U ovvjament se jħossuhom aktar bored u lonely.  

IĊ-CHAIRPERSON: Aħna ma rridux spazji miftuħa li jkomplu jaċċentwaw dak li ma jistgħux jagħmlu t-tfal b’ċerti diffikultajiet. Anzi aħna rridu li jkollna open spaces fejn kulħadd ikun jista’ jiġi u jieħu pjaċir u jirrilassa.  

ONOR. ALBERT BUTTIGIEG: Suppost għandu jkun hemm bandli apposta għall-persuni b’diżabilità. 

IĊ-CHAIRPERSON: Jew diżinjati b’tali mod li jista’ jużahom kulħadd. 

IS-SINJURA LORELLA GATT: Jiddependi x’tifhem b’aċċessibbli. Aħna konna għamilna proġett u għandna wkoll diżinji ta’ open spaces li jkunu aċċessibbli minn kulħadd, fejn mhux għandek sempliċiment tifel li juża wheelchair u mar hemmhekk u forsi kien hemm bandla u seta’ jitla’ fiha imma aċċessibbli minn kull lat. Għandek tfal kbar fl-età li jkollhom jużaw in-nappy u allura għandek bżonn bathrooms aċċessibbli. Għandek tfal fuq l-ispettru tal-awtiżmu li jekk se jmorru l-bandli ċerti ħsejjes se jaffettwawhom u allura għandna diżinji ta’ dawn l-open spaces fejn it-tfal kollha jkunu jistgħu jmorru u jilagħbu hemmhekk. 

IĊ-CHAIRPERSON: Pereżempju, niftakar meta kont nieħu lit-tifel tiegħi jitbandal. Issa t-tifel tiegħi m’għandu xejn imma huwa tifel kabbari u darba ħadtu fuq bandla u ma setax joħroġ minnha u kelli noqgħod inqandel fih. Jiġifieri ma rridux naħsbu biss li jkollna affarijiet aċċessibbli għal min għandu xi forma ta’ djanosi jew b’mod sterjotipat għax għandu wheelchair, krozzi jew diżabilità li ma tidhirx imma fil-verità għandek universalità sħiħa quddiemek. 

ONOR. ALBERT BUTTIGIEG: Jekk għandkom dawn id-diżinji tajjeb li tgħadduhom lill-Awtorità tal-Ippjanar għax hi toħroġ il-permessi u tagħti l-go ahead għal ċertu bini. Allura tajjeb li dawn il-pjanti taqsmuhom magħhom forsi jikkonvertu ftit l-ideat tagħhom. 

IS-SINJURA LORELLA GATT: Li għamilna min-naħa tagħna hu li tkellimna mal- ministeri konċernati kif ukoll mal-kunsilli lokali. 

ONOR. ALBERT BUTTIGIEG: Iva, imma l-permess finali joħroġ mhux mis-sindku u lanqas mill-ministru konċernat imma mill-Awtorità tal-Ippjanar. U allura lilha tridu tikkonvinċu. 

ONOR. DAVINA SAMMUT HILI: Fil-fatt l-aħħar proġett tiegħi bħala sindku kien l-upgrade tal-bandli tal-Floriana, ir-Re George V. Anke min-naħa tad-development funds tal-Awtorità tal-Ippjanar jaċċennaw ħafna fuq l-aċċessibilità tar-rampi, it-toilets u l-bandli per se biex ikunu aċċessibbli. Jista’ jkun ukoll li jkun hemm bandli li għadhom ma ġewx rinovati. U meta jiġu rinovati l-bandli, qed jittieħdu inkonsiderazzjoni dawn l-affarijiet ukoll. Nista’ ngħid li min-naħa tal-bandli tal-Floriana huma aċċessibbli għall-persuni b’wheelchair, għandna toilets speċifiċi għall-persuni b’diżabilità, jiġifieri llum il-kunsilli lokali qegħdn jaħdmu b’dan il-mod. Ovvjament aktar se jkollok involviment ta’ flus u riżorsi u anke spazji għax nafu li ċerti bandli ma jikkejterjawx għal ċerti spazji li jkollok bżonn, bħal pereżempju għal bandla b’wheelchair. Jiġifieri hemm dawk il-problemi loġistiċi wkoll li wieħed irid jikkonsidra. 

ONOR. GRAZIELLA GALEA: Forsi punt ta’ kjarifika - u biex ningħaqad ma’ dak li qalet l-Onor. Sammut Hili – fuq l-importanza tal-kunsilli lokali. Kważi kollha kemm aħna fil-ħajja tagħna ta’ kunsilli lokali ltqajna ma’ diversi realtajiet ta’ tfal li għandhom sitwazzjonijiet differenti, u allura l-importanza li, kif qalet ukoll l-Onor. Davina Sammut Hili, li l-playgrounds ikunu aċċessibbli. Meta kont sindku konna bdejna proġett fejn qlajna dawn il-bandli mill-qiegħ u għamilniehom ġodda biex ikunu aċċessibbli għal kulħadd. Rajna wkoll li l-playingfield tkun kollha aċċessibbli. Forsi veru li l-ispejjeż ikunu ftit aktar imma importanti li nwasslu l-kunċett li that is the way forward, jiġifieri li jkunu aċċessibbli wkoll għall-persuni li forsi b’mod temporanju għandhom ukoll diżabilità. Allura l-importanza li nitkellmu mal-kunsilli lokali, imma barra li nitkellmu rridu naraw li jiġu attwati. Għamilna playing field fejn l-iskola ta’ San Pawl il-Baħar li hija frekwentata ħafna, speċjalment minn tfal ta’ età żgħira għax mhux biss l-istudenti li kienu jmorru f’din l-iskola kienu jużawh imma l-ġenituri ta’ dawn it-tfal kienu jieħdu wkoll it-tfal żgħar tagħhom hemmhekk. U allura importanti li jkollhom aċċess għal din il-playing field.  

ONOR. IVAN BARTOLO: Jien ukoll nixtieq inkompli mal-kollega tiegħi għax naf kemm huwa importanti li naraw li dawn l-ideat mhux biss ikunu fuq il-pjanti imma li jiġu attwati. Pereżempju, meta kont sindku ma nafx kemm-il darba tlajt fuq proġett fuq biċċa art abbandunata. Kellna l-flus għalih dan il-proġett li ġew minn barra u xorta baqa’ ma sarx! Hawnhekk qed nirriferi għal ġnien fuq tal-ġibjun u jmur lura għall-2016. Għaliex għandna dan il-proġett, bi flus ġejjin minn barra apposta għalhekk, minn azjenda partikolari Maltija, u nibqgħu nillapazzaw u sal-lum dan baqa’ abbandunat! Dan kien proġett kompletament mill-bidu sal-aħħar aċċessibbli għall-persuni b’diżabilità u anke għat-tfal imma għadu sal-lum mitluq. Hawnhekk m’hawnx partiti u m’hawnx partiġġjaniżmu imma jekk hemm xi ħaġa li hija għall-ġid tal-lokalità għandha ssir illum qabel għada, speċjalment meta naraw dawn iċ-ċifri. 

IL-PROFESSUR CARMEL CEFAI: Huwa pjuttost similli fiż-żgħażagħ. Naturalment, it-tfajliet u dawk li inkwetati dwar id-dħul tal-familja għandhom livell ogħla ta’ swied il-qalb. Jidher ukoll, kemm mill-istudju tagħna u kemm minn findings oħrajn, u mill-istudji li ħerġin minn barra, li t-tfajliet adoloxxenti huma grupp ta’ riskju għas-saħħa mentali minħabba numru ta’ fatturi. Dik hija waħda mir-rakkomandazzjonijiet li għamilna aħna. L-istess, parteċipanti li għandhom diżabilità rrapportaw li meta nqabbluhom ma’ tfal li m’għandhomx diżabilità għandhom livelli ogħla ta’ stress, nuqqas ta’ eċċitament u solitudni. Jekk naraw hawnhekk naraw li għandek 30% stressed, 17% ħassewhom waħedhom, 18% anzjużi u 17% b’sintomi ta’ dwejjaq, eċċ. Wieħed jistenna dawn l-affarijiet fl-addoloxxenza, u huma ċifri simili għal barra imma xorta huma inkwetanti għax, kif qed naraw, issa huwa ż-żmien li nintervjenu qabel ma’ dawn is-sintomi jiżviluppaw f’xi ħaġa ikbar. 

ONOR. DAVINA SAMMUT HILI: U inkwetanti wkoll għax is-sample huwa żgħir, jiġifieri aħseb u ara kemm is-sample jikber kemm in-numri se jikbru. 

IL-PROFESSUR CARMEL CEFAI: Eżattament. Jiġifieri ċ-ċifri hemmhekk kieku jkollna kampjun ikbar inkunu nistgħu niddeterminaw kemm hija kbira l-problema. Wasalna għall-konklużjonijiet u r-rakkomandazzjonijiet. X’ħin wieħed jieħu l-istudju kollu jidher li għandna stampa pjuttost pożittiva, jiġifieri t-tfal Maltin b’mod ġenerali jħossuhom sodisfatti, iħossuhom safe u hemm livell relattivament għoli ta’ benesseri, u jħossuhom kuntenti bis-sistemi fil-ħajja tagħhom, fil-familja, fl-iskola, fil-ħbieb u fil-lokalità fejn joqogħdu. 

Imma meta wieħed jara ftit b’lenti aktar mill-qrib nibdew naraw li hemm daqsxejn ta’ diverġenza. M’għandniex portrait wieħed, jiġifieri hemm differenza. Hemm aspetti li huma tajbin imma hemm oħrajn li jidhru inqas pożittivi u li jistgħu jkunu indikazzjonijiet ta’ affarijiet li rridu nindirizzaw. Qiegħed insemmihom għax din għandha implikazzjoni għar-rakkomandazzjonijiet għall-politika. Pereżempju, il-bullying, għalkemm jidher li t-trend naqset, xorta għandna 20% li hija rata għolja. Ideament ma jkunx hemm bullying. Dik li nsejħulha a decrease liking for school, jiġifieri aktar ma t-tfal jikbru, mill-primarja għall-iskola medja u għas-sekondarja, isiru aktar bored bl-iskola. Wieħed jifhimha, speċjalment illum l-iskola trid tikkompeti mad-dinja virtwali imma hemhekk jista’ jsir xi ħaġa għax l-iskola hija sistema importanti ħafna. Tista’ tkun l-unika sistema fejn it-tfal għandhom sistemi mħarrbtin fil-ħajja tagħhom, u din is-sistema tista’ taħdem b’mod tajjeb u tkun ta’ oasi għas-saħħa mentali tagħhom. 

IĊ-CHAIRPERSON: Fil-fatt fil-COVID-19 l-aktar tfal li batew huma dawk it-tfal li kellhom is-sistema tad-dar imħarbta għax ma kellhomx fejn imorru. 

IL-PROFESSUR CARMEL CEFAI: Hekk hu. Inqabdu ma’ dik is-sistema mħarbta u baqgħu hemmhekk u ma kellhomx x’jikkumpensaw. Dik li semmejna n-nuqqas ta’ awtonomija u parteċipazzjoni fid-deċiżjonijiet, speċjalment fil-familja, fi spazji limitati, f’nuqqas ta’ eżerċizzju fiżiku u screen time eċċessiv. Imbagħad it-tieni konklużjoni kienet li hemm realtà differenti u din diġà ddiskutejnieha u allura m’hemmx għalfejn nidħlu daqshekk fil-fond. 

Jidher li t-tfal iż-żgħar huma aktar sodisfatti u għandhom livell għoli ta’ wellbeing. Wieħed irid jara, speċjalment akar ‘il quddiem, jekk dan huwiex sempliċiment il-prodott tal-iżvilupp, dik li nsejħulha developmental pattern, jew inkella hijiex xi ħaġa kemm kemm aktar serja. Jista’ jkun it-tnejn. Xorta jekk naraw x’qed jiġri barra naraw li ż-żgħażagħ huma aktar vulnerabblli għax għandhom aktar diffikultajiet. Pereżempju, il-WHO qed tiffoka ħafna fuq is-saħħa mentali taż-żgħażagħ. 

Concern oħra li semmejna hija li t-tfajliet adoloxxenti għandhom aktar emozzjonijiet negattivi u allura dik qed tpoġġihom aktar f’riskju għall-problemi ta’ saħħa mentali, speċjalment jekk m’għandhomx l-appoġġ fis-sistemi tagħhom. 

ONOR. ALBERT BUTTIGIEG: Prof. ħarġet statisitka fuq is-suwiċidji mill-2021 sal-lum u kienet turi li huma aktar l-irġiel li jwettqu dan l-att. Issa hawnhekk qed ngħidu li l-bniet huma l-aktar vulnerabbli mentri r-realtà qed turi li huma l-irġiel li qed jaslu li jagħmlu dawn is-suwiċidji. 

IL-PROFESSUR CARMEL CEFAI: Issa s-suwiċidju huwa wieħed mis-sintomi tas-saħħa mentali, jiġifieri fis-suwiċidju l-irġiel huma aktar komuni għax forsi aktar kuraġġużi ... 

ONOR. DAVINA SAMMUT HILI: In-nisa they open up mentri l-irġiel ma tantx jagħmluha. 

IL-PROFESSUR CARMEL CEFAI: Hemm aktar self harm. 

IS-SINJURA LORELLA GATT: U għad hemm stigma aktar fuq raġel.
 IL-PROFESSUR CARMEL CEFAI: Jidher li t-tfajliet għandhom aktar problemi, però jista’ jkun wkoll għax jesprimu ruħhom aktar u jammettu aktar li għandhom problemi għax l-isterjotipika maskili, jekk tammetti li inti vulnerabbli mela għandek identità negattiva u m’intix raġel jekk tammetti li għandek diffikultajiet. Dik hija l-isteriotype tradizzjonali maskili u allura wieħed irid jiġġieled kontra dik il-kultura. Li meta wieħed jistaqsi għall-għajnuna u juri l-vulnerabilità dak ukoll huwa sinjal ta’ strength u mhux weakness. Però, kif qed ngħidu wkoll, hemm tipi differenti ta’ problemi ta’ saħħa mentali. Pereżempju, fejn tidħol l-ansjetà u d-dipressjoni jidher li hemmhekk it-tfajliet għandhom livell aktar għoli fl-addoloxxenza. Fuq suwiċidji jrid ikun hemm aktar attenzjoni min-naħa tal-irġiel.  

Din diġà tkellimna fuqha tal-minoranzi, jiġifieri dawk li ġejjin mill-faqar, dawk li ġejjin minn sfond ta’ immigrazzjoni, speċjalment ir-refuġjati, u t-tfal b’diżabilità. Jista’ ikun hemm minoranzi oħra li ma qbadniehomx, bħal pereżempju, l-LGBTIQ, fejn jidher li dik tista’ tkun popolazzjoni oħra vulnerabbli. Aħna staqsejniehom jekk hux maskili, femminili jew oħrajn imma ftit li xejn kellna minn tal-aħħar.   

IĊ-CHAIRPERSON: Meta tgħid li ma kellniex biżżejjed, jiġifieri dak li sibtu kien japplika biss għas-sample li ħadtu u ma jistax jiġi ġeneralizzat. 

IL-PROFESSUR CARMEL CEFAI: Eżattament. 

IĊ-CHAIRPERSON: Qed nistaqsi għall-benefiċċju ta’ min qed jarana għax din il-laqgħa hija televised. 

IL-PROFESSUR CARMEL CEFAI: Il-kampjun tagħna ma kienx kbir biżżejjed biex qabad dik il-minoranza. Issa wasalna għar-rakkmandazzjonijiet. Aħna għamilna erba’ rakkmandazzjonijiet; waħda kbira u tlieta speċifiċi. Rakkmandazzjoni hija li nagħmlu politika nazzjonali għall-promozzjoni tas-saħħa mentali u l-benesseri tat-tfal u ż-żgħażagħ, u li din tkun ta’ interess totali, jiġifieri nġibu flimkien l-imsieħba kollha, u forsi dan il-Kumitat jista’ b’xi mod ikollu sehem, in-naħa tal-Edukazzjoni, il-Ministeru għas-Saħħa, il-Ministeru għall-Ħarsien Soċjali u d-Drittijiet tat-Tfal, aġenziji oħrajn bħalma hi l-Fondazzjoni, il-Kummissarju għat-Tfal u importanti ħafna li t-tfal u ż-żgħażagħ ikunu parti minn dan il-kumitat. Din tinkludi tliet affarijiet; waħda hija l-politika universali għat-tfal kollha, u allura rridu nitkellmu aktar fuq il-prevenzjoni u l-promozzjoni tas-saħħa mentali tat-tfal kollha Maltin, speċjalment li niffokaw fuq il-familji, l-iskejjel, il-komunitajiet lokali u l-NGOs, u xi rwol jista’ jkollhom biex jgħinu lit-tfal jitilgħu b’saħħithom. 

Imbagħad li jkun hemm aċċess speċifiku fuq l-eżerċizzju fiżiku minħabba dawk ir-raġunijiet li semmejna u li r-riċerka turina b’mod ċar li l-eżerċizzju fiżiku jgħin għas-saħħa mentali. Fil-fatt illum tmur għand psikjatra u apparti l-mediċini jirrikkmandalek li tagħmel regular physical exercise. Għandna riċerka ċara ħafna fuqha din. It-tielet pilastru ta’ din il-politika huwa fejn niffokaw fuq dawk il-gruppi vulnerabbli li semmejna. Dawk se jkollhom bżonn interventi universali għal kulħadd imma jista’ jkun li jkollhom interventi li jkunu targeted għalihom biss għax għandhom bżonnijiet akbar. 

Semmejna wkoll l-inklużjoni. Nafu li qed isir xogħol tajjeb ħafna fl-iskejjel u fil-komunitajiet biex inġibu komunitajiet differenti flimkien, imma għad baqa’ ftit aktar xi jsir biex l-ambjenti fejn jgħixu t-tfal u l-familji li jkollhom bżonnijiet diversi jkunu aktar inklussivi. Kif qed ngħidu fuq il-bullying hemm bżonn li nkomplu nsaħħu l-isforzi li qed isiru minn ħafna setturi, kemm fl-iskejjel u kemm fid-djar. Xi ħaġa interessanti li ħarġet kienet meta staqsejniehom jekk qattx ġew imsawta minn ħuthom. U ħareġ persentaġġ għoli mhux ħażin. Forsi dan ma jiġix bullying as such ...  

L-aħħar rakkmandazzjoni li l-benesseri u s-saħħa mentali jsir parti mill-kurrikulu, jiġifieri t-tfal jitgħallmu bħalma jitgħallmu suġġetti l-oħra, bħal pereżempju fil-PSCD imma din issir b’mod aktar sistematiku, strutturali, jiġifieri parti mill-kurrikulu hija kif nieħdu ħsieb is-saħħa mentali tiegħi, kif nadotta lifestyle aktar attiva u li twassal għal aktar benesseri. 

ONOR. GRAZIELLA GALEA: Fi slide 2 għandek a more inclusive and welcoming environment for children with diverse needs. Rakkmandazzjoni tajba ħafna fuq il-karta imma fil-prattika nafu li, pereżempju, hemm nuqqas kbir ta’ LSEs li qed iwaqqaf ċerti studenti milli jkomplu bl-edukazzjoni tagħhom jew inkella l-LSE tkun shared. Hemm diversi realtajiet li r-rakkmandazzjonijiet huma tajbin imma d-diffikultà se tkun kif se nattwawhom. 

IL-PROFESSUR CARMEL CEFAI: Hekk hu. Fil-fatt rakkmandazzjoni minnhom hija li jkun hemm follow-up, jiġifieri kumitati differenti, forsi jibdew jaraw kif se nattwaw dawn id-diversi punti li ħarġu mill-istudju. Dik hija x-xewqa tagħna. Hawnhekk konna qed nitkellmu, speċjalment fuq inklużjoni fil-komunitajiet, għax jista’ jkun li bil-mod il-mod nibdew nersqu aktar li fil-komunitajiet noħolqu spazji komunitarji fejn komunitajiet differenti jibdew jiltaqgħu aktar flimkien u jagħmlu attivitajiet komuni flimkien. 

ONOR. GRAZIELLA GALEA: Fil-fatt dak hu l-kunċett tal-inklużjoni, jiġifieri persuna b’diżabilità ma tkunx emarġinata fil-klassi imma tkun qiegħda fil-mainstream ma’ studenti oħra. Imbagħad naraw li meta persuna tibda tikber u ma tibqax tmur l-iskola qed ikun hemm diffikultajiet oħra, fosthom biex issib xogħol u jekk issib, x’tip ta’ xogħol ikun għax xorta hemm diffikultajiet kbar. Fuq il-karta naraw li l-persuna b’diżabilità hija impjegata imma mbagħad fir-realtà, għalkemm tkun imniżżla li qiegħda taħdem, fil-verità ma jkollhiex xogħol jew ikollha xogħol li ma jirrispettax id-dinjità tagħha. 

IL-PROFESSUR CARMEL CEFAI: Hekk hu. Naħseb ċerti riformi jieħdu ż-żmien għax kważi kważi trid tibdel il-mentalità ta’ kif wieħed jagħmel l-affarijiet. Fadalli l-aħħar erba’ punti żgħar. L-ewwel nett jekk se noqogħdu bilqiegħda issa biex nimplimentaw x’sibna u x’se nagħmlu bħala politika u interventi, importanti ħafna li t-tfal u ż-żgħażagħ ikunu wkoll madwar il-mejda magħna. Dik hija importanti ħafna. Li se nagħmlu se nagħmluh għat-tfal u allura rridu nagħmluh mat-tfal. Fil-fatt mhijiex kumbinazzjoni li l-Fondazzjoni hija l-arma li qed tissapportja dan il-proġett, jiġifieri taħdem ħafna fuq hekk. Aħna bħala ċentru niffokaw ħafna fuq il-vuċi tat-tfal. 

It-tieni punt – u din rakkmandazzjoni li nagħmlu lilkom forsi tistgħu tgħinuna fiha – huwa li nagħmlu dan l-indiċi tal-benesseri tat-tfal li jkun fih kemm indikaturi oġġettivi u kemm indikaturi soġġettivi. Pereżempju, l-istrumenti diġà qegħdin hemm. Jien u Prof. Briguglio, kif ukoll ir-riċerkaturi l-oħra niffinalizzaw dawn l-indikaturi imma rridu l-fondi biex jibda jsir b’mod regolari. Pereżempju, dan l-eżerċizzju jibda jsir darba fis-sena jew kull sentejn. 

IĊ-CHAIRPERSON: Ħa nwaqqafkom ftit għax se jkolli ninżel fil-Plenarja. Min-naħa tiegħi nirringrazzjak ħafna Prof. imbagħad nilħaq inkellmek ‘il quddiem. Se nħalli f’idejn il-kollega tiegħi biex tkompli tippresiedi. 

IL-PROFESSUR CARMEL CEFAI: Sinjura President, wasalna biex nagħlqu. Fil-fatt wasalna fl-aħħar slide. It-tielet punt hu li nagħmlu dan it-tip ta’ studju b’mod aktar regolari, però jkollna kampjuni ikbar u li jkunu aktar rappreżentattivi. U l-aħħar punt hu li l-Università tagħna qiegħda toffri Masters fuq l-istudju tat-tfal, dak li nsejħulu transdisciplinary childhood studies. Dan se jibda f’Ottubru.  

L-ACTING CHAIRPERSON (Onor. Davina Sammut Hili): Grazzi ħafna. Hawn aktar mistoqsijiet jew rimarki? L-Onor. Albert Buttigieg. 

ONOR. ALBERT BUTTIGIEG: L-ewwel nett grazzi. Li nista’ ngħid hu li fl-ewwel u fit-tieni rakkomandazzjoni tiegħek jiena u sħabi għadna kemm tlabna lil dan il-Kumitat biex flimkien mal-Kumitat tas-Saħħa, fid-dawl tad-diversi stejjer ta’ suwiċidji li qed nisimgħu f’pajjiżna dan l-aħħar, u llum rajna li ħafna drabi jibdew minn meta jkunu għadhom żgħar fil-familja, nixtiequ li nagħmlu taskforce li tpoġġi fil-prattika ħafna minn dawn l-affarijiet li semmejtu. Din hija l-proposta li qed nagħmlu min-naħa tagħna u ċ-Chairperson qaltli li se jkun hemm qbil fuq din il-proposta. Jiġifieri bejnietna kollha se nipprovaw naraw kif nistgħu nagħmlu prevenzjoni kif ukoll kura, speċjalment lil dawk il-gruppi li huma f’riskju. 

L-ACTING CHAIRPERSON: Prof. Cefai, f’isem il-Membri kollha nirringrazzjakom ta’ din il-preżentazzjoni interessanti. Ovvjament il-bieb tagħna se jibqa’ miftuħ ħalli nerġgħu niddiskutu u jekk ikollkom bżonn l-għajnuna tagħna se ssibuna dejjem warajkom. Jekk m’hawn xejn aktar fuq l-aġenda nagħlaq din il-laqgħa hawnhekk. Nirringrazzjakom.  

Fis-6.25 p.m. il‑Kumitat aġġorna għal data li kellha tiġi komunikata aktar tard.

